Nafarroako Parlamentuko Mahaiak, 2022ko irailaren 5ean egindako bilkuran, Eledunen Batzarrari entzun ondoren, hurrengo erabakia hartu zuen, besteak beste:
1. Izapidetzeko onartzea Cristina Ibarrola Guillén andreak, Patricia Fanlo Mateo andreak, Geroa Bai talde parlamentarioak, EH Bildu Nafarroa talde parlamentarioak, Nafarroako Podemos-Ahal Dugu foru parlamentarien elkarteak eta Izquierda-Ezkerra talde parlamentario mistoak aurkezturiko mozioa, zeinaren bidez Nafarroako Gobernua premiatzen baita Burdin Defizitaren Egunaren ospakizuna susta dezan, azaroaren 26 bakoitzean Global Iron Deficiency Day delakoarekin bat etorraraziz.
2. Nafarroako Parlamentuko Aldizkari Ofizialean argitara dadin agintzea.
3. Mozioa Osasun Batzordean izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.
Iruñean, 2022ko irailaren 5ean
Lehendakaria: Unai Hualde Iglesias
MOZIOAREN TESTUA
Behean sinatzen duten talde parlamentarioek eta foru parlamentarien elkarteek, Legebiltzarreko Erregelamenduan ezarritakoaren babesean, honako mozio hau aurkezten dute, Osasun Batzordean eztabaidatu eta bozkatzeko:
Burdin defizita osasun-problema oso prebalentea da, baina azpidiagnostikatua, espezifikotasun gutxiko sintomak ezagutzen zaizkiolako, batzuetan pertsona ukituek ondo jasanak. Alabaina, konplikazio larriak sor ditzake, batez ere gaixotasun kronikoak dituzten gaixoengan, detekzio eta tratamendu goiztiarrik egiten ez bada.
Usuago agertzen da emakumeengan menopausia baino lehenago, haurdunengan, 5 urte baino gutxiagoko adineko umeengan eta gaixotasun kronikoak dituztenengan (eritasun gastrointestinalak, bihotz-gutxiegitasuna, giltzurrun-gaixotasun kronikoa... ).
Goibeldu egiten du gaixotasun kronikoen diagnostikoa, bizi-kalitatea txartzen du, eta ekartzen ditu osasungintza-kostuen gorakada eta konplikazioak, bai eta fase goiztiarrean identifikazioa egin eta tratamendua ezarriz minimiza daitezkeen kostuak ere.
Potentzialki larriak diren ondorioak ekarri ahal baditu ere, burdin defizitak biztanleen artean oso ezaguna ez den osasun-arazoa izaten segitzen du; horrenbestez, zenbait herrialdek eta erregiok burdin defizitaren egunari izaera instituzionala eman diote, Global Iron Deficiency Day delakoarekin bat etorraraziz, zeina 2015az geroztik urtero ospatzen baita, azaroaren 26an.
Horregatik guztiagatik, honako erabaki-proposamen hau aurkezten dugu:
1. Nafarroako Parlamentuak Nafarroako Gobernua premiatzen du Burdin Defizitaren Egunaren ospakizuna susta dezan, azaroaren 26 bakoitzean Global Iron Deficiency Day delakoarekin bat etorraraziz, Osasun Departamentuaren laguntzaz, osasun-arazo honen inpaktua ezagutzearen, beraren sintomak modu goiztiarrean atzematearen eta tratamendu goiztiar bat ezartzearen garrantziaz biztanleria kontzientziatzeko.
2. Nafarroako Parlamentuak Nafarroako Gobernua premiatzen du informazio-kanpainak egin ditzan burdin defizitaren inpaktuari buruz, horrek ematen dituen sintomak identifikatzeari buruz eta gaixotasun kronikoak dituztenei ekarri ahal dizkien konplikazioei buruz.
3. Nafarroako Parlamentuak Nafarroako Gobernua premiatzen du berariazko ekintzak egin ditzan Osasun Departamentutik, burdin defizita Osasunbidea-Nafarroako Osasun Zerbitzuan goiztiarki identifikatu eta tratatzeko.
Iruñean, 2022ko ekainaren 29an
Foru parlamentariak: Cristina lbarrola, Patricia Fanlo, Txomin González, Ana Ansa, Mikel Buil eta Marisa De Simón
